
 Lenn da Selaou    

 Ul lizher skrivet get L. Herrieu d'e vaouez 
        Ur pennad lennet get Jo Morvant 

 2 a Huavrér 1916.

           E hon bremen é Sauchoy diù lèu benak doh Mañné-Didier.  
Ur barrezig vihan, 43 a dud abarh érauk er brezél. Deit e oemb 
ama de gemér léh en eih ha pear-uigent territorial aral e oè ama 
a houdé 15 miz. E mant ér hetan linen, 100 m. doh er Germaned 
meit n'ou des bet krogad erbet a houdé 15 miz ! Ne goéh potarn 
erbet arnehè, mist é ou zouleu hag abrieu ou des ha ne zoujant 
ket en tenneu énnè : Paradouiz en tranchéieu... Meit chetu nen 
damb ket dehè aveit hoah. Kavet e zo e vehè groeit mat gobér 
boellenneu ardran get eun nen dehè er Germaned ha forsein rè 
hag é omb lakeit adal hiniù de doulein én doareiér e zo étal er 
vorhig-men. El ma laren d'oh déh danjér erbet nen  des : é omb 
ur lèu benak doh er  linen meit  biskoah nen des  koéhet nitra 
aman. Bout e zo tud é chom ér hornad-man betag tri hart lèu ag 
er linen er péh e zisko nen des chet danjér. Pegehet é pado er 
labour ? Ne houiamb ket, kredein e hramb neoah é chomemb 
ama de hortoz er Holonial e zei embér eùé, hag e keméremb 
nezé en tachad léh mé ma en eih ha pear-uigent aral. Er mod-sé 
e vemb eurus. Er gérieu e chervij eit donet de repoz e zo koant; 
en dud e zo lojet mat. Nag ur hem goudé bout biùet duzé é 
kosté Masy !... Aman hon es, Gauffriand ha mé, ur sulérig tabiset 
get papér-ler hag un trohad plouz abarh, aveit kousket. Ur haer 
a léhig, deusto dehon bout iein un tammig.
           Groeit em es rah en hent ér har deusto d'er medesinour 
chef ha d'er holonel e oè deit de glah tabut dohein. Ou lakeit em 
es de gompren nen dé ket é hratat 8 té arrêts d'un dén é vè 
lakeit ur ham de gerhet.  Er hapitén en des men dihuennet ha 
ben er fin em es groeit d'em chonj. Ama, mar chomamb, em bo 
hoar de ésat agren.  Reseuet em es hiniù ur ioh lihérieu ahanoh 
(chetu 8 té n'em boè ket bet doéré) hag em es guélet e hues 
kollet er vatèh.  Diés e vo d'oh. Guel e vehé de mam pas laret 
nitra d'er vatèhed eùé hag hou kargein hui de laret dehè er péh 
hé des de laret. Er vatèhed e zo ihuel a spered hag e gav fal ma 
vè diù vestréz é komandein dehè. Koutant onn é ma oeit Julian 

Hirgair d'hou kuélet. Ean e vè er liésan étaldein a houdé déreu 
er brezél : er péh en des laret d'oh enta e zo èl a pe vehè mé e 
vehè bet. Me gompren en des ankin d'é dad. Er harein e hrè 
éleih.
            Kenevo, me Vedig mé. Héneoah pé arhoah me reskondo 
de rah hou lihérieu. Ret é d'ein neoah laret d'oh hiniù nen don 
ket koutant rak ma hues um ziésaet er huéh aral rak ne reseueh 
ket lihér erbet : laret em boè d'oh é veheh bet chomet un dé 
benak hemb lihér : n'hou poè meit gortoz. Er huéh-man em es 
kaset kartenneu post d'oh ré timbret, deusto mar dé dihuennet 
dohemb a um chervij anehè; me chonj é mant arriù genoh. Kaset 
d'ein a pe gavéet en tu, 6 karten sord-sé. Chervij e hrant d'ein 
eit skriù d'er broieu estren.
          

Karanté d'oh, d'em zud, d'er vugalé.
                                           Loeiz.

